
ABSTRAK 

 

 
 

Usahawan asnaf merupakan kelompok asnaf yang di bangunkan modal insan mereka 

agar berlaku pendayaupayaan ekonomi. Walaupun begitu, kelompok ini sering 

dikaitkan dengan kemiskinan dan tidak ada satu ukuran yang jelas yang menunjukkan 

mereka mempunyai daya upaya walaupun menjadi usahawan. Objektif kajian ini 

adalah untuk mengenal pasti pemilikan modal insan keusahawanan, menjelaskan 

implementasi strategi pemasaran, mengenal pasti pendayaupayaan ekonomi serta 

menganalisis hubungan modal insan keusahawanan dan implementasi strategi 

pemasaran terhadap pendayaupayaan ekonomi usahawan asnaf di negeri Selangor. 

Kajian ini menggunakan reka bentuk kajian tinjauan dengan menggunakan instrumen 

soal selidik. Jumlah populasi kajian ini ialah 178 orang usahawan asnaf di negeri 

Selangor dan saiz sampel adalah sebanyak 123 orang. Sampel dipilih menggunakan 

‘convenience sampling’. Hasil kajian objektif yang pertama, menunjukkan responden 

memiliki pemilikan pengetahuan dalam modal insan keusahawanan dan separuh 

daripada responden memiliki tahap pengetahuan yang tinggi. Hasil kajian bagi objektif 

yang ke dua pula menunjukkan kadang kala sahaja strategi pemasaran digunakan. 

Walaupun begitu, terdapat ramai responden yang mempunyai tahap strategi pemasaran 

yang tinggi. Seterusnya bagi objektif yang ke tiga, kadang kala sahaja pendayaupayaan 

ekonomi berlaku walaupun ramai responden mempunyai tahap pendayaupayaan 

ekonomi yang tinggi. Selain itu, objektif terakhir pula menunjukkan terdapat hubungan 

yang signifikan antara modal insan keusahawanan dan implementasi strategi 

pemasaran terhadap pendayaupayaan ekonomi. Ini menunjukkan, modal insan yang 

dibangunkan serta strategi pemasaran yang dilaksanakan telah memberi impak yang 

baik dalam konteks berdikari dan berlaku penyertaan walaupun mereka masih asnaf. 

Kajian ini mencadangkan usaha yang berterusan melalui strategi yang berkesan agar 

berlaku peningkatan pendapatan dan keluar daripada kelompok asnaf. 

ABSTRACT 

 

 
 

Asnaf entrepreneurs are a group of asnaf who have been developed their human capital 

in order to enable economic empowerment. However, this group is frequently 

associated with poverty, and there is no clear indicator that they have the ability to be 

entrepreneurs. The goal of this study is to identify entrepreneurial human capital 

ownership, explain marketing strategy implementation, identify economic 

empowerment, and analyse the relationship between entrepreneurial human capital and 

marketing strategy implementation on the economic empowerment of asnaf 

entrepreneurs in the state of Selangor. A survey research design with a questionnaire 

instrument was used in this study. This study included 178 asnaf entrepreneurs from 

the state of Selangor, with a sample size of 123 people. 'Convenience sampling' is the 

sample method used. According to the findings of the first objective study, respondents 

have knowledge about entrepreneurial human capital, with half of them having a high 

level of knowledge. The findings for the second objective show that marketing 

strategies are only used on occasion. Although, many of them have a high level of 

marketing strategy. Next, for the third objective, economic empowerment occurs 

infrequently, despite the fact that many respondents have a high level of economic 

empowerment. Furthermore, the last objective shows that there is a significant 

relationship between entrepreneurial human capital and the implementation marketing 

strategies for economic empowerment. This demonstrates that the human capital 

developed, as well as the marketing strategy implemented, have a positive impact on 

the context of self-reliance and participation, even if they are still in asnaf category. 

Therefore, this study suggests ongoing efforts through effective strategies to increase 

their income and help them to move out from the asnaf category. 

BAB 1 

 

 
 

PENDAHULUAN 
 

 

 

1.1 Pengenalan 

 
Usahawan asnaf secara umumnya dapat difahami sebagai kelompok asnaf yang terdiri 

daripada golongan fakir dan miskin yang cuba ditransformasikan daripada asnaf yang 

tidak produktif kepada asnaf yang lebih produktif menerusi program-program 

keusahawanan yang dijalankan (Shobihah et al., 2020). Melalui usaha ini, zakat telah 

diberikan kepada asnaf dalam bentuk modal perniagaan. Dengan menjadikan asnaf 

sebagai usahawan akan membentuk golongan asnaf yang bertanggungjawab serta 

mampu berdikari dalam kehidupan mereka, selain berusaha untuk keluar daripada 

kepompong kemiskinan dan mengubah kehidupan agar tidak menjadi golongan yang 

terlalu bergantung pada bantuan yang diberikan (Zuriyati & Nurul Ilyana, 2018). 

Pembangunan asnaf sebagai usahawan merupakan suatu medium yang tepat 

untuk menyelesaikan isu asnaf zakat. Ini kerana, melalui keusahawanan asnaf akan 

mempunyai semangat untuk berubah, berdikari, proaktif dan berkarisma (Ismail et al., 

2020). Begitu juga dengan Sanep (2012) yang menyatakan seseorang usahawan 

mempunyai nilai-nilai seperti bertanggungjawab, berkeyakinan tinggi, 

berpengetahuan, mempunyai perancangan, menjadi seorang yang sentiasa merujuk 

pandangan dan nasihat pakar dan turut mempunyai ciri keagamaan yang baik. 

Melalui keusahawanan juga seseorang individu akan berusaha mencari peluang 

dan membangunkan organisasi yang akan diuruskannya (Bygrave & Hofer, 1991). 

Selain itu, mereka juga merupakan golongan yang sanggup menanggung risiko serta 

sentiasa berusaha untuk melakukan pembaharuan dalam organisasinya (Idris, 2003). 

Namun, untuk menjadi seorang usahawan bukanlah sesuatu perkara mudah dan ia 

sangat mencabar. Ini kerana usahawan perlu menggembleng tenaga dan bekerja keras 

untuk mencapai cita-cita perniagaannya serta perlu menanggung sebarang risiko (Siti 

Arni et al., 2009). 

Asnaf pada asasnya merupakan golongan yang lemah yang tidak mampu untuk 

bergerak sendiri dan mempunyai masalah kewangan (Mohd Balwi & Abd Halim, 

2008). Realiti ini menunjukkan membangunkan seseorang asnaf menjadi usahawan 

merupakan suatu cabaran. Untuk mengatasi masalah ini, pihak lembaga zakat telah 

membangunkan modal insan keusahawanan dalam kalangan usahawan asnaf dengan 

memberikan mereka latihan-latihan tertentu (Ibrahim, 2018). Latihan tersebut penting 

supaya asnaf benar-benar memiliki modal insan keusahawanan. 

Salah satu agensi yang membangunkan asnaf zakat di Malaysia adalah 

Lembaga Zakat Negeri Selangor (LZS). Lembaga Zakat Selangor (LZS) ini 

ditubuhkan oleh Majlis Agama Islam Selangor (MAIS) pada tahun 1994 (Emie 

Sylviana & Mastura Razali, 2021). Manakala objektif penubuhan LZS ini adalah untuk 

memastikan pengagihan zakat dilaksanakan dengan efisien dan berkesan selaras 

dengan tuntutan syarak. LZS juga ditubuhkan hasil pengkorporatan pengurusan zakat 

negeri Selangor sebagai pemegang amanah dalam kutipan dan agihan zakat. 

Untuk mengagihkan dana zakat kepada asnaf, Lembaga Zakat Selangor (LZS) 

mengagihkannya menerusi lima bentuk program asnaf iaitu menerusi program 

pembangunan sosial, pendidikan, ekonomi, insan dan pembangunan institusi agama di 

mana setiap peruntukan yang diberikan bagi setiap program adalah tidak sama dan 

bergantung kepada keperluan pada tahun tersebut. 

Selain itu, ia turut mengambil kira keperluan jangka pendek dan jangka panjang 

yang melibatkan enam jenis bantuan seperti makanan dan sara hidup, perubatan, 

pendidikan, keusahawanan, keagamaan dan kecemasan (Emie Sylviana & Mastura 

Razali, 2021). Pengagihan zakat mengikut program di negeri Selangor dapat dilihat 

seperti rajah di bawah. 

Rajah 1.1: Agihan Zakat Mengikut Program Pembangunan Asnaf Tahun 2015- 

2019 (Emie Sylviana Mohd Zahid & Mastura Razali, 2021) 
 

 

Program-program yang disediakan ini merupakan strategi yang telah dirancang 

oleh Lembaga Zakat Selangor (LZS) bagi memastikan agihan zakat di negeri Selangor 

dapat menangani kemiskinan dalam jangka masa panjang menerusi program yang 

disediakan. Membangunkan modal insan merupakan agihan yang diberikan setiap 

tahun kepada asnaf. Menurut Emie Sylviana & Mastura Razali, (2021) pembangunan 

modal insan asnaf penting bagi meningkatkan pendapatan asnaf. 

Ini kerana, dengan memiliki modal insan tertentu, asnaf mampu memiliki 

pengetahuan dan kemahiran yang dapat membantu meningkatkan pendapatan. 

Pemilikan modal insan juga akan membentuk individu yang berkemahiran dan cekap 

dalam menghadapi pelbagai cabaran (Martin et al., 2013). Modal insan juga dikatakan 

sangat penting kerana dapat memberi impak kepada pertumbuhan komuniti dan 

sesebuah komuniti akan dilihat miskin sekiranya kurang memiliki modal insan (Wan 

Ahmad, 2013; Jude L, 2003). Oleh sebab itu, dalam konteks membangunkan 

keusahawanan dalam kalangan asnaf, modal insan yang perlu ada dalam diri mereka 

ialah modal insan keusahawanan. 

Melalui pemilikan modal insan keusahawanan, asnaf dibentuk agar 

mempunyai kemahiran dan pengetahuan yang dimiliki oleh usahawan berkait dengan 

aktiviti keusahawanan seperti memulakan perniagaan, mengenal pasti peluang 

perniagaan dan memanfaatkan peluang dengan tindakan cekap untuk mengembangkan 

perniagaan (Skuras et al., 2005; Martin et al., 2013). Di samping itu, modal insan 

keusahawanan juga dikatakan aspek yang sangat diperlukan dalam 

mentransformasikan perniagaan menjadi sebuah perniagaan yang berjaya (Junquera, 

2011). Tambahan lagi, modal insan keusahawanan bukan sahaja dapat meningkatkan 

keuntungan syarikat tetapi ia juga dapat meningkatkan kekuatan, kelestarian 

perniagaan dalam jangka masa panjang (Amin, 2018). 

Di samping itu, pengetahuan dan kemahiran berkait keusahawanan sahaja tidak 

cukup bagi melahirkan seseorang usahawan yang berjaya. Dapat diteliti elemen 

strategi pemasaran turut menjadi ukuran penting dalam kejayaan sesebuah perniagaan 

khususnya usahawan asnaf. Strategi pemasaran dapat diteliti memfokuskan visi jangka 

masa panjang yang ingin dicapai berorientasikan pelanggan dengan menerapkan nilai 

tambah yang kreatif melalui inovasi produk dan fungsinya (Jaakkola, 2006). Selain itu, 

aplikasi strategi pemasaran yang betul juga dapat membantu menyampaikan maklumat 

barangan dengan lebih berkesan dan menjadi elemen utama dalam kejayaan sesebuah 

perniagaan serta dapat meningkatkan pendapatan perniagaan (Ismail et al., 2019; 

Nugraha, 2019; Robert, 2016). Dengan menggunakan strategi pemasaran yang betul 

juga ianya dapat menarik lebih ramai minat pelanggan terhadap produk dan 

perkhidmatan yang ditawarkan. Di samping itu, ianya juga dapat menjimatkan masa 

dan tenaga (Ismail et al., 2019; Haimid et al., 2013). 

Jelas dapat diperhatikan, elemen-elemen modal insan keusahawanan dan elemen 

strategi pemasaran dijangkakan dapat menjayakan pembangunan usahawan asnaf. 

Ukuran kejayaan ini, bukan sahaja merujuk kepada mereka mampu keluar daripada 

kelompok asnaf semata-mata tetapi boleh diukur melalui pendayaupayaan ekonomi 

dalam kalangan mereka. Pendayaupayaan ekonomi dilihat sebagai penyertaan 

komuniti untuk perubahan ekonomi dan perubahan ini dapat diukur melalui siapa yang 

memperoleh sumber serta memiliki kuasa dalam melaksanakan aktiviti ekonomi (Wan 

Ahmad, 2013). Selain itu, dalam konteks pendayaupayaan ekonomi sejauh mana 

mereka dapat berdikari turut menjadi perkara yang diukur. Oleh itu, kajian ini ingin 

mengkaji hubungan antara modal insan keusahawanan dan strategi pemasaran 

terhadap pendayaupayaan ekonomi bagi usahawan asnaf di negeri Selangor. 

 
1.2 Pernyataan masalah 

 
Malaysia merupakan sebuah negara yang membangun dan disifatkan telah berjaya 

mengurangkan kadar kemiskinan negara (Syukri et al., 2019). Jika diteliti kepada 

peratusan kemiskinan antara tahun 2012 hingga tahun 2019 di Malaysia, kadar 

kemiskinan semakin berkurangan. Pada tahun 2012, kadar kemiskinan yang 

direkodkan adalah sebanyak 1.7 peratus dan telah berkurang kepada 0.6 peratus pada 

tahun 2014. Kadar kemiskinan terus menurun kepada 0.4 peratus pada tahun 2016 dan 

pada tahun 2019 kadar kemiskinan didapati terus menurun kepada 0.2 peratus. 

(Laporan Jabatan Perangkaan Malaysia tahun 2019). 

Walaupun begitu dalam konteks negeri Selangor dapat diperhatikan bahawa 

peratusan kemiskinannya menunjukkan peningkatan dan ini jelas berbeza dengan 

realiti di peringkat nasional. Di mana, pada tahun 2016 kadar kemiskinan dicatatkan 

adalah 0.8 peratus dan angka ini telah meningkat kepada 1.2 peratus pada tahun 2019 

(Laporan penemuan utama Jabatan Perangkaan Malaysia 2019). 

Kemiskinan dibahagikan kepada dua iaitu miskin tegar dan miskin. Miskin 

tegar merujuk isi rumah yang mempunyai Pendapatan Garis Kemiskinan makanan atau 

separuh daripada Pendapatan Garis Kemiskinan (PGK), manakala miskin pula 

merupakan golongan isi rumah yang memperoleh pendapatan di bawah PGK 

keseluruhan sebanyak RM 2208 sebulan bagi satu isi rumah pada tahun 2019 (Unit 

Perancang Ekonomi, 2020; Ibrahim et al., 2016). Secara keseluruhan individu miskin 

di negeri Selangor pada tahun 2019 adalah sebanyak 60,461 orang. Manakala jumlah 

miskin tegar pula seramai 12,220 orang. Namun jika diperhatikan, dalam statistik 

kemiskinan nasional pada tahun 2021 didapati berlakunya peningkatan jumlah miskin 

tegar di Selangor iaitu seramai 18,771 orang. Melalui angka ini diperhatikan kadar 

kemiskinan bagi negeri Selangor dilihat meningkat (Unit Penyelarasan Pelaksana ICU, 

2021). 

Dalam Islam golongan fakir dan miskin ini dikategorikan sebagai asnaf dan 

mereka berhak menerima zakat dan sedekah apabila memenuhi syarat dalam Al-Quran 

(Saib, 2019; Zuriyati & Nurul Ilyana, 2018). Daripada jumlah individu miskin di 

negeri Selangor, seramai 55,089 orang telah diiktiraf sebagai asnaf pada tahun 2019 

(MAIS, 2019). Ini menunjukkan 91.1 peratus golongan miskin di Selangor adalah 

asnaf zakat di bawah jagaan Lembaga Zakat Selangor. Data ini turut menunjukkan 

bahawa majoriti individu miskin di negeri Selangor terdiri dalam kalangan orang 

Islam. 

Di negeri Selangor, LZS merupakan institusi penting yang berperanan dalam 

membangunkan asnaf di negeri Selangor. LZS merupakan institusi korporat yang 

mempunyai pelan strategik pembangunan usahawan asnaf menerusi dokumen 

Blueprint Pembangunan Asnaf (BPA). Dengan BPA, Lembaga Zakat Selangor dapat 

memberi komitmen yang bersungguh dalam membantu golongan asnaf terutamanya 

golongan usahawan asnaf untuk keluar dari kemelut kemiskinan (Najwa & Shuereeza, 

2022). Pembangunan asnaf di negeri Selangor dibangunkan menerusi lima program 

iaitu menerusi lima program utama asnaf iaitu melalui program pembangunan sosial, 

pendidikan, ekonomi, insan dan pembangunan institusi agama melalui agihan zakat 

(Sylviana et al., 2021)Pemberian zakat merupakan instrumen dalam ekonomi Islam 

yang berperanan penting dalam meningkatkan ekonomi masyarakat Islam dan 

membantu golongan asnaf keluar dari masalah kemiskinan (Bahari, 2014; Ibrahim, 

2018). Walaupun begitu menurut Yusof et al. (2019) dan Shobihah et al. (2020) 

pemberian zakat tersebut tidak produktif dan tidak dapat mengeluarkan asnaf dari 

kemelut kemiskinan yang mana tidak memberi impak kepada peningkatan taraf hidup 

asnaf walaupun kutipan zakat meningkat setiap tahun. Tambahan pula kadar 

pemberian zakat adalah terlalu kecil nilainya dan ini akan terus meningkatkan kadar 

kemiskinan (Manso et al., 2015). Melalui pembangunan modal insan dan ekonomi 

Lembaga Zakat Selangor (LZS) telah memperkenalkan pemberian zakat secara 

produktif dengan menjadikan zakat sebagai modal perniagaan dan menjadikan asnaf 

sebagai usahawan (Wulansari, 2013; Zuriyati & Nurul Ilyana, 2018). 

Selangor merupakan negeri yang terawal memberi zakat berbentuk produktif 

dan merupakan negeri yang menyalurkan bantuan zakat terbesar di Malaysia dalam 

program pembangunan ekonomi asnaf iaitu sebanyak RM 174.52 juta berbanding 

negeri yang lain (Wahid et al., 2009; Rahman et al., 2014). Selain itu, Selangor juga 

dilihat memperoleh nilai kutipan tahunan yang terbesar 757,112,778.00 (Zainal Alim 

Adiwijaya, 2020). Ini menunjukkan bahawa asnaf negeri Selangor penting untuk 

dilaksanakan penelitian terutamanya usahawan asnaf. 

Usahawan asnaf di negeri Selangor diperhatikan berlakunya pertambahan dari 

tahun ke tahun. Pada tahun 2016, jumlah usahawan asnaf seramai 11692 dan pada 

tahun 2019 berlakunya peningkatan kepada 14187 (Teraju Ekonomi Asnaf, 2020). 

Walaupun begitu, usaha LZS ini masih belum dapat memuaskan dari sudut kejayaan 

untuk mengeluarkan golongan ini dari fasa kemiskinan. Jika diperhatikan pada tahun 

2016 hanya 1.5 peratus sahaja yang berjaya keluar daripada kemelut kemiskinan 

manakala pada tahun 2019 pula hanya 1.2 peratus sahaja yang berjaya keluar dari 

kemelut kemiskinan dan ini telah menunjukkan angka peratusan yang menurun dan 

membimbangkan (Teraju Ekonomi Asnaf, 2020). 

Justeru, dalam konteks usahawan asnaf di negeri Selangor tidak ada satu 

petunjuk yang jelas untuk menunjukkan sejauh mana pendayaupayaan berlaku 

terutamanya dalam aspek ekonomi mereka. Sedangkan pendayaupayaan ekonomi 

menjadi elemen penting bagi mengukur sesuatu usaha pembasmian kemiskinan, ini 

kerana pendayaupayaan ekonomi menunjukkan masalah kemiskinan dapat 

dikurangkan (Basargekar, 2009). 

Dalam konteks pendayaupayaan ekonomi terutamanya kepada program 

usahawan asnaf, perkara penting yang diteliti sejauh mana mereka ini dapat menyertai 

ekonomi dan mampu berdikari. Pendayaupayaan ekonomi diperhatikan apabila 

wujudnya elemen daya upaya dalam aspek penyertaan untuk mengubah kehidupan 

mereka melalui aktiviti ekonomi (Wan Ahmad, 2013). Selain itu, penyertaan tersebut 

wujudnya elemen usaha pemerolehan dan peningkatan pendapatan (Costa, 2006; 

Moyle et al., 2006; Kapitsa, 2008), mampu mengawal pendapatan mereka (Kantor, 

2005; Basargekar, 2009), memenuhi keperluan (Costa, 2006) dan membuat keputusan 

penggunaan pendapatan (Kantor, 2005). Selain itu wujudnya elemen berdikari 

(Wilson, 1996; Moyle et al., 2006). 

Dengan kata lain, pendayaupayaan ini menjelaskan wujudnya penyertaan dan 

elemen berdikari dalam usaha ekonomi mereka. Ini berbeza pendayaupayaan ekonomi 

sebagaimana yang dinyatakan oleh Ani et al. (2018) yang memperhatikan 

pendayaupayaan dalam aspek kemampuan dalam perolehan pendapatan, mempunyai 

simpanan, aset dan ganjaran yang diperoleh dari aktiviti ekonomi. 

Dalam pada itu, pendayaupayaan dapat dicapai apabila kemahiran modal insan 

dihubungkan dengan ekonomi dan ianya memberi impak kepada pendayaupayaan 

ekonomi (Turner et al., 2000) dan ini turut disokong melalui kajian (Mauro et al., 

2000; Fernando, 2003; Cardamone & Rentschler, 2006; Zula dan Chermack, 2007) 

menyatakan modal insan memberi kebolehan untuk bersaing dalam merebut tempat 

dalam perniagaan dan dapat mendayaupayakan ekonomi setempat dan seterusnya 

mengeluarkan sesebuah komuniti keluar daripada kemiskinan. 

Manakala menurut Jumbri dan Zainudin, (2011) pembangunan modal insan 

dapat memastikan usahawan asnaf yang lahir dapat bertahan dan kemudian dapat 

menjangkau risiko seterusnya mengurangkan kegagalan dalam perniagaan. Ini 

diperkuatkan lagi melalui hasil kajian Briggs et al., (2007) masalah ekonomi dapat 

dikurangkan melalui kemahiran dalam menjalankan perniagaan bagi mengembangkan 

ekonomi dan seterusnya dapat mendayaupayakan ekonomi sesebuah komuniti. Ini 

selari dengan kenyataan Fernando, (2003) yang menyatakan sesebuah komuniti akan 

miskin sekiranya kurangnya pengetahuan modal insan. Tambahan lagi, Fernando, 

(2003) turut menyatakan dengan adanya pengetahuan modal insan sesebuah komuniti 

dapat kembangkan ekonomi. 

Dalam konteks usahawan asnaf, modal insan keusahawanan merupakan 

elemen penting untuk membangunkan komuniti mereka. Namun didapati, asnaf secara 

keseluruhannya dilihat mempunyai banyak kelemahan serta tidak mempunyai ilmu 

yang luas dalam perniagaan sedangkan kejayaan dan kegagalan perniagaan bergantung 

kepada sejauh mana pengetahuan dalam perniagaan (Rahman et al., 2014; Sanep, 

2012). Walaupun begitu, pusat zakat memandang serius dalam aspek pembangunan 

modal insan keusahawanan asnaf sebelum mereka diberikan modal perniagaan. 

Menurut Azman et al. (2016) asnaf didedahkan dengan kursus pra kelulusan bantuan 

modal perniagaan, kursus pengurusan perniagaan serta latihan kemahiran bagi 

meningkatkan pengetahuan dalam perniagaan. Rahman et al., 2014). 

Pernyataan ini turut disokong Hamat & Che Nordin (2012) yang menyatakan 

dengan adanya pendedahan awal melalui program yang dijalankan pihak lembaga 

zakat, akan memberi kesan secara tidak langsung terhadap modal insan keusahawanan 

yang dimiliki oleh usahawan asnaf dan seterusnya memberi kemampuan serta dapat 

memastikan perniagaan dan pentadbiran dalam perniagaan akan berjaya. Oleh sebab 

itu, golongan asnaf perlu diberikan program dan latihan yang berterusan bagi 

mengurangi kelemahan mereka dalam perniagaan (Ahmad, 2012). 

Namun, walaupun terdapat pelbagai program dan latihan bagi meningkatkan 

pengetahuan perniagaan usahawan asnaf, Rosbi & Sanep, (2011) berpendapat bahawa 

bantuan modal zakat yang diberikan kepada asnaf masih belum menghasilkan 

kejayaan dalam aspek mengeluarkan golongan asnaf ini dari kemelut kemiskinan dan 

had kifayah. Manakala Shobihah et al., (2020) pula menyatakan usahawan asnaf 

dilihat tidak berjaya keluar dari kemelut kemiskinan disebabkan kurangnya motivasi 

serta komitmen. Selain itu, Abd Rahman et al. (2008) turut menyatakan komitmen 

serta aspek pemantauan daripada institusi zakat turut menjadi penyumbang kepada 

kegagalan asnaf dalam perniagaan. Ditambah lagi golongan asnaf rata-ratanya didapati 

tidak mempunyai pendidikan yang tinggi, dan mereka hanya diberikan pendedahan 

yang asas untuk menjadi seorang usahawan sedangkan untuk menjadi seorang 

usahawan yang berjaya memerlukan pembelajaran yang lama (Azman et al., 2014). 

Hal ini menunjukkan bahawa pemilikan modal insan keusahawanan yang diperoleh 

dalam kalangan usahawan asnaf masih menjadi tanda tanya. 

Dalam pada itu, strategi pemasaran juga merupakan perkara yang perlu diteliti 

dalam konteks usahawan asnaf. Dapat diperhatikan usahawan asnaf tidak 

menggunakan kaedah pemasaran secara efektif dalam perniagaan (Jumbri dan 

Zainudin, 2011). Tambahan lagi, usahawan asnaf kebanyakannya terdiri daripada 

usahawan kecil yang baru hendak berkecimpung dalam perniagaan (Mansor et al., 

2015). Usahawan kecil yang baru berkecimpung dalam perniagaan kebiasaannya tidak 

mempunyai struktur pemasaran yang meyakinkan disebabkan kurangnya pengetahuan 

dalam strategi pemasaran serta sumber daya profesional dalam perusahaan (Carson, 

1990). Kenyataan ini disokong oleh Ahmad, (2012) yang menyatakan punca utama 

perusahaan kecil mengalami kegagalan kerana tidak mampu memasarkan produk. 

Justeru dalam konteks usahawan asnaf, sejauh mana mereka mampu 

mengimplementasikan strategi pemasaran dalam bidang usahawan mereka dalam 

konteks pengetahuan mereka masih agak terhad. Sedangkan pemasaran merupakan 

elemen penting dalam perniagaan. 

Oleh itu, kajian ini akan memberi fokus kepada modal insan keusahawanan, 

strategi pemasaran dan pendayaupayaan ekonomi. Seterusnya, kajian ini turut meneliti 

hubungan modal insan keusahawanan dan strategi pemasaran dengan pendayaupayaan 

ekonomi usahawan asnaf. Ini juga selaras dengan hasrat utama Lembaga Zakat 

Selangor ingin melihat usahawan asnaf yang diberikan bantuan ini dapat keluar dari 

kemelut kemiskinan dan seterusnya mampu berdikari. 

1.3 Persoalan kajian 

 
Penyataan masalah kajian yang telah dikemukakan membangkitkan beberapa 

persoalan untuk diteliti dengan lebih mendalam, iaitu: 

 
i. Bagaimana pemilikan modal insan keusahawanan dalam kalangan usahawan 

asnaf negeri Selangor? 

ii. Bagaimana implementasi strategi pemasaran dalam kalangan usahawan asnaf 

Selangor? 

iii. Apakah pendayaupayaan ekonomi dalam kalangan usahawan asnaf Selangor? 

iv. Apakah hubungan antara modal insan keusahawanan, implimentasi strategi 

pemasaran dengan pendayaupayaan ekonomi dalam kalangan usahawan asnaf 

Selangor? 

 
1.4 Objektif kajian 

 
Secara khususnya, objektif kajian penyelidikan ini seperti: 

 
 

i. Mengenal pasti pemilikan modal insan keusahawanan dalam kalangan 

usahawan asnaf negeri Selangor. 

ii. Menjelaskan implementasi strategi pemasaran dalam kalangan usahawan asnaf 

Selangor. 

iii. Mengenal pasti pendayaupayaan ekonomi dalam kalangan usahawan asnaf 

Selangor. 

iv. Menganalisis hubungan modal insan keusahawanan, implimentasi strategi 

pemasaran dengan pendayaupayaan ekonomi dalam kalangan usahawan asnaf 

Selangor. 

1.5 Definisi istilah 

 
1.5.1 Asnaf 

 
Definisi Konsep 

 

Asnaf merupakan penerima zakat yang terdiri daripada lapan golongan iaitu fakir, 

miskin, amil, mualaf, hamba yang ingin memerdekakan dirinya, orang yang berhutang, 

orang yang berjuang pada jalan Allah, dan orang yang bermusafir (Muda, 2014). 

Definisi Operasional 
 

 

Asnaf dalam kajian ini dioperasionalkan sebagai asnaf yang berdaftar dengan 

Lembaga Zakat Negeri Selangor yang diberikan modal perniagaan dan dikenali 

sebagai usahawan asnaf. 

 
1.5.2 Usahawan Asnaf 

 
Definisi Konsep 

 

 

Usahawan asnaf didefinisikan sebagai golongan yang menceburkan diri dalam 

kegiatan ekonomi yang terdiri daripada golongan fakir dan miskin serta telah 

mengikuti kursus keusahawanan dan diberikan latihan perniagaan oleh Lembaga Zakat 

Negeri Muhammad Anas, (2018); Mohd Balwi & Abd Halim, (2008). 

 
Definisi Operasional 

 

 

Usahawan asnaf dalam kajian ini dioperasionalkan sebagai kumpulan asnaf yang 

mendapat bantuan modal perniagaan daripada Lembaga Zakat Selangor bagi tujuan 

perniagaan. 

